
Kvalane  
under taket

AV  K N U T  O L AV 
A S L A KS E N

M U S E E T

I over hundre og femti år har det hengt skjelett av kvalar  
under taket på Naturhistorisk museum i Bergen. Har du  

nokon gong tenkt over kvifor? Kva fekk ein til å byggja eit 
hus som kunne romma titals av verdas største pattedyr,  

og kva seier dette rommet deg i dag?

 Den skotske forfattaren Kathleen Jamie vitja museet  
for nokre år sidan, og skreiv: 

«Trass vekta av bein, var verknaden av Kvalsalen som ein 
draum. Dei store strukturane tilbaud inga forfalsking. Snarare 
drog dei deg inn. Uforstyrra i hundreår hadde dei samarbeidd 

om å laga ein stad for stille og minne.  
Ei stor kjensgjerning: Kvalar er det vi var. Dette er kva vi er. 
Bruk tida di her, og du vil og kjenne korleis det er å vera eit 

stort pattedyr frå havet, som krev at havet held deg, og du veks 
deg stor på havet sin gjestfridom.»1

G L O B U S R O M M E T
�e Globe Room

B E R G G R U N N E N  VÅ R  
Our Bedrock

H VA L S A L E N

P L A N T E R

Kvalsalen under fiskeriutstillinga i 1865 
Foto: K. Knudsen, UBB

Kvalen og det kloke menneske
For 50 millionar år sidan kraup fedrane til dagens kvalar 
ned i havet. Gjennom millionar av år utvikla artane seg, 
vart mangfaldige og tok i bruk alle verdshava, frå vassyta og 
ned mot dei store djupa på nærare 3000 meter2. Dette var 
49.700.000 år før vår eiga tid, då homo sapiens (latin: «det 
kloke menneske») reiste seg på to bein og vandra ut frå 
Afrika for å erobra resten av landjorda. Likevel, på under 400 
år klarte «det kloke menneske» nærast å utrydda sin fjerne 
artsfrende, i jakta på ressursar og levebrød. Den antroposene 
tidsalderen hadde starta.3 

Menneska har til alle tider vore fascinerte av kvalane som 
innimellom bryt vassyta og slengjer blåsten i været, eller som 
rek i land som gigantiske berg av biomasse i vågar og viker. 
Kvalen har difor fått sin rettmessige plass i religionen, myto-
logien og fantasien til menneska over heile verda. Småkvalar 
er fangsta sidan steinalderen, og rek-kval har vore nytta til 
siste dråpe og siste trevl gjennom alle tider. Likevel visste og 
veit menneska lite om kvalen sine løyndomar; om biologien, 
evolusjonen, levesettet og rolla han spelar i naturmangfaldet.

Først rundt 1800 starta arbeidet med meir vitskapleg gran-
sking av kvalen, då cetologien vart ein eigen vitskap. Forska-
rar som den franske zoologen og paleontologen George 
Cuvier (1769–1832) klassifiserte kvalen som eit pattedyr 
som hadde utvikla seg frå firbeinte landdyr. Han klassifi-
serte og samanlikna forhistoriske beinrestar og nyare funn. 
Ein av artane fekk seinare namn etter han; Cuvier backed 
whale (Ziphius cavirostris), også kjent som Gåsenebbkva-
len4, «plastkvalen» som dreiv i land på Vindenes på Sotra i 
januar 2017. Cuvier meinte lenge at dette var ein utdøydd og 
forhistorisk art. Hendinga på Sotra syner at arten framleis 
lever, men at menneska sitt levesett er eit alvorleg trugsmål 
mot både kvalar og andre organismar i verdshava – ja mot 
menneska sjølve.

Kvalane ved Bergens Museum
Grunnleggaren av Bergens Museum, H.F.K Christie (1778–
1849), vart tidleg interessert i kvalen si utvikling og levesett. 
Frå 1834 samla han kvalfoster og skjelett til museet. Tilgan-
gen på materiale var rikeleg frå den lokale fangsten i områda 
rundt byen, særleg frå Skogsvåg, Telavåg og Bildøy på Sotra. 
Dette var starten på den systematiske samlinga av Nord- 
Atlantiske kvalskjelett ved Universitetsmuseet i Bergen. 
I 1844 gjorde Christie den første kjente oppmålinga av ein 
kval i Noreg, og samstundes undersøkte han ulike snyltarar 
som levde på organa til kvalen. Christie samarbeidde mellom 

anna med den internasjonalt kjende kvalforskaren og zoo-
logen, professor Daniel Frederik Enschricht (1798–1863) i 
København, som i Undersøkelse over Hvaldyrene (1844) syner 
til Christie sine opplysningar og takkar han som ein særs 
viktig informant. 
 
I Christie sin Catalog over Bergens Museums Sheletter, (ca. 
1844), finn vi nedteikna følgjande skjelett: Kvitfisk frå Grøn-
land (gåve frå professor Enschricht), grindkval frå Telavåg, 
kvitskjeving frå Skogsvåg, nise og vågekval frå Bergens Stift. 
I tillegg er ført opp kraniet av ein nebbkval frå  Kristiansund, 
og tann av narkval/einhjørning frå Nordhordland og frå 
Grønland. Christie skriv at pattedyrskjeletta ved museet 
anten er gjevne som gåver, kjøpte eller byta med andre 
museum. Denne tredelinga finn ein att i alle seinare opplys-
ningar om utviding av dei etterkvart omfattande samlingane 
ved museet. Som vi kjem attende til, vart kvalskjeletta spesielt 
viktige som bytemiddel og hard valuta for eit ambisiøst 
museum med konstant dårleg økonomi. 

Katalogen til Christie over skjeletta frå 1844 ligg i arkivet 
etter Bergens Museum si Naturhistoriske avdeling ved Stats-
arkivet i Bergen. Arkivet inneheld mellom anna ulike proto-
kollar og omfattande korrespondanse mellom dei tilsette på 
museet og samarbeidspartar i Noreg og utlandet, og er ei rik 
kjelde til informasjon om utviklinga av dei naturhistoriske 
samlingane i Bergen.

Hus for kval 
Etterkvart som samlingane ved Bergens museum vaks, vart 
det trongt om plassen i Det Klagenbergske hus, den første

Fig. 2 | Christie sin katalog over skjeletta ved 
museet, ca. 1844, Statsarkivet i Bergen.

Fig. 3 | Den nye museumsbygningen, Foto: Marcus 
Selmer, UBB.

museumsbygningen som låg der Bergen rådhus no ligg.5 
Fleire arkitektar, teikningar og tomter vart vurderte før ein i 
1862 endeleg bestemte seg for å byggja ny museumsbygning 
på Rakkarhaugen, etter teikningar av den danske arkitekten 
Johan Henrik Nebelong. Då han stod ferdig til Den interna-
sjonale fiskeriutstillinga i Bergen i 1865, var det nye museet 
både uvanleg stort og monumentalt der det ruva over den 
gamle trebyen ved Vågen.
 
Det var kvalen som fastsette volumet, utforminga og tak-
høgda i det nye museet. Då fiskeriutstillinga opna dørene 7. 
august 1865, hang det heile 8 kvalskjelett under det 6 meter 
høge taket i andre høgda på den nye bygningen. Mellom anna 
ein vågekval på 25, 5 fot (8 meter) frå Skogsvåg, ein seikval på 
56 fot (17,5 meter) frå Brandasund, ein finnkval frå Lofoten, 
ein spekkhoggar, ein kvitfisk og ein narkval6. I 1875 kunne 
museet syna fram skjelett av vågekval, finnkval, seikval, 
spekkhoggar, grindkval, nebbkval, kvitskjelving, kvitkval og 
nise7. Det ikoniske skjelettet av ein blåkval, verdas største pat-
tedyr, kom på plass like etter. Det vart fangsta utanfor Vardø, 
og kjøpt for 600 kroner8 av museet sin preses D.C. Danielsen 
(1815–1894), då han som deltakar på Nordhavsekspedisjo-
nen med DS Vøringen vitja byen sommaren 18789. I åra fram 

Fig. 4 | Spekkhoggar og foster av spekkhoggar, 
teikna av museet sin illustratør J. Bucher.

26



mot hundreårsskiftet vart den systematiske samlinga stadig 
utvida med nye arter; kaskelott, spisskval, narkval, kvitnos, 
knølkval og nordkaper10. I dag heng det 19 skjelett i taket av 
kvalsalen, som er ei av dei eldste og største utstillingane av 
kvalskjelett i verda. Kvalsalen er dermed ein tidskapsel som 
har stått nærast urørd i 150 år, og er ein Unesco-nominasjon 
verdig.

Cetologien
Christie undersøkte og samanlikna skjeletta og organa frå 
ulike kvalar, og samla kunnskap om artene sin anatomi og 
levesett. Han samla òg forhistoriske fangstreiskapar som 
framleis var i bruk til fangst av vågekval i Skogsvåg på Sotra. 
Ein primitiv armbrøst (kvalboge) og giftpil. 

Spekkhoggaren sin finne var også eit studium verdt for 
konservatorane ved museet. Storleiken og forma varierte, og 
ein undra seg difor på om det var ein eller fleire arter av Orca 
Gladiator, også kalla Havets tiger11. Konservator James A. 
Grieg (1861–1936) samla omfattande data om spekkhogga-
ren, og kunne konkludere med at det berre fins ein art, men at 
finnen endra form og storleik med alder og kjønn. Grieg var 
den konservatoren som dreiv mest omfattande gransking av 
kval ved museet, og som publiserte sine vitskaplege funn både 
på tysk og norsk12. 
Brørne Armauer og Klaus Hansen på si side forska på bak-
teriane sin verknad på kvalen når giftpilene frå kvalbogane i 
Skogsvåg råka dyret. Dei fann ein stavbakterie som forgifta 
blodbana, slik at vågekvalane vart svekka og lettare kunne 
harpunerast13. I 1919 var det gjort testar ved Landbohøisko-
len i København av tørka og betent kvalkjøt frå Skogsvåg 
frå 1880- åra. Bakteriekulturen var framleis i live etter 30 år. 
«Kvalbakterien» vart dyrka og testa på ulike forsøksdyr og 
niser, framleis med dødeleg verknad. Dyrlege M. Christian-
sen granska morfologien til bakterien, og slutta seg til at han 
likna på bakteriar frå den såkalla «Ghon Sachs-gruppa».14 

Med grunnlag i den store samlinga av kvalfoster ved museet, 
gjorde professor Gustav A. Guldberg (1854–1908) frå Uni-
versitetet i Kristiania og tidligare konservator ved museet 
Fridtjof Nansen (1861–1930) ein studie av kvalen sin struktur 
og utvikling.15 Dei påviste eksistensen og regresjonen av bak-
lemmer hjå delfinar. Dette var eit banebrytande funn innan 
cetologien. 

Den marine forskinga har utvikla seg i mange retningar frå 
røtene ved Bergens Museum, mellom anna innanfor zoolo-
gien, biologien, bakteriologien, oseanografien, meteorologien 

Fig. 5 | «Kvalbakteriar» sett gjennom mikroskopet 
i København.

og nyare klimaforsking. Skjeletta i taket av kvalsalen er i dag 
berre var eit vagt minne om den tida då cetologien var eit 
viktig forskingsfelt i samtida. (Fig. 6)

Handel med skjelett og foster   
Museet i Bergen hadde eit stort kontaktnett og dermed rik 
tilgang på kvalskjelett og kvalfoster. Desse vart nytta som 
inntektskjelde og bytemiddel mot andre museum, og mot 
naturaliahandlarar. Skjelett og foster frå Bergen finn ein difor 
i samlingar over heile Europa; mellom anna i Aten, Bern, 
Bremen, Cambridge, Dresden, Dundee, Firenze, Frankfurt, 
Gøteborg, Hamburg, Heidelberg, København, Liege, London, 
Malmø, Newcastle, Oxford, Paris, Pisa, Praha, St. Gallen, 
Stockholm, Uppsala, Wien…. og i The Smithsonian Institution 
i Washington. I byte fekk museet andre preparat og dyr, til 
dømes ein sjiraff, ein orangutang, ein gorilla og ei løvegruppe 
som hadde fått gullmedalje på verdsutstillinga i Paris i 1889. 
 
Ein av dei som fekk i oppgåve å korrespondera med konser-
vatorar ved andre naturhistoriske museum, og med naturali-
ahandlarar som Umlauff i Hamburg, Deyrolle i Paris, Sautot 
i Nantes, Ward i Rochester, Frank i London, Ege i Wien og 
Fric i Praha, var den unge Fridtjof Nansen. Kvar skjeletta og 
fostera som var selde til naturaliahandlarane enda til slutt, er 
ikkje lett å finna ut av i dag. Men eitt er sikkert, utan kvalen 
som betalings- og bytemiddel er det vanskeleg å tenkje seg 
oppbygginga av dei naturhistoriske samlingane i den nye 
museumsbygningen på Rakkarhaugen.

Museet fekk småkvalar frå områda kring Bergen, særleg våge-
kval og spekkhoggar var viktige handelsvarer. Større kvalar 
fekk ein gjerne som biprodukt av fangsten ved dei mange 
kvalstasjonane som vaks fram i Finnmark i 1880-åra, då den 
kommersielle fangsten av finnkvalar (blåkval, sildekval, sei-
kval og knølkval) var på sitt høgste i Noreg. Skjelettering og 
grovreinsing av skjeletta gjekk vanlegvis føre seg på fangst-
staden. Dette var eit tungt, tidkrevjande og ureinsleg arbeid. 
Deretter vart beina ofte lagde i sjøvatn for bleiking.

For å fjerna feitt og gjera knoklane lysare, vart dei så kokte 
i sodavatn (lut), anten på kvalstasjonen eller ved museet. 
I 1886 søkte museet om å få leggja skjelett til bleiking i Sydnes 
sjøbad, kanskje for å gjera klart eit seikvalskjelett frå fangsta-
sjonen på Sørvær som skulle til Museo Zoologico Zootomico 
della R.Universita di Pisa. Kjeldene syner at museet fekk løyve 
til å nytta sjøbadet til reinsing av skjelett i vinterhalvåret, men 
røynslene frå dette eksperimentet var særs dårlege. Etter til-
råding frå både stadsingeniøren og bygningsinspektøren, la 
Magistraten året etter ned forbod mot denne praksisen.

Fig. 6 | Fosterstadium hjå delfinar, Ill. O. Bergh.

Fig. 7 | Postkort til Nansen frå naturaliehandlar 
Frank i London med tilbod om ein utstoppa gorilla.

Fig. 8 | «Hvalfangerselskabet Finmarken» sin 
stasjon på Sørvær.

Frå Bergen til Pisa og Praha
Museet i Pisa fekk likevel sin seikval, men ønskte seg óg 
ein blåkval til samlinga. På 1890-talet var blåkvalen nærast 
utrydda i Finnmark, og styraren ved kvalstasjonen på Sørvær, 
Falck Dessen, skriv 21. april 1896 til museet at «Skjelet af 
en Blaahval kan jeg ikke paatage meg at levere, da vi her 
vestenpaa nesten aldri faar noget af det Slags Hval, jeg tror De 
gjorde best ved at henvende dem til Hr. Lauritz Berg, Dyre-
fjord paa Island for at faa et godt Eksemplar». Museet tok vel 
imot rådet, og skreiv til Lauritz Berg som melde attende at 
han nok kunne ordna eit slikt skjelett og at han hadde røyns-
ler frå skjelettering, slik at museet skulle få eit godt eksem-
plar. Bardar hadde han óg, men frå eit anna individ. Pris for 
skjelett og bardar vart sett til 900 kroner.16 

I journalane i Pisa står det at kjøpet av blåkvalen vart finan-
siert av utdanningsdepartementet i Roma, til ein kostnad av 
2900 lire17 i gull, eller omlag 127.000 kroner i dagens penge-
verdi. Sendinga frå Dyrafirdi nordvest på Island gjekk med 
dampskipet «Alpha» til Tønsberg, vidare med frakteskipet 
«Bjørgvin» til Bergen og derfrå med Seglskuta «Sevilla» 
til Napoli og Livorno, hamnebyen til Pisa. Både seikvalen frå 
Finnmark og blåkvalen frå Danmarkstredet kan du framleis 
sjå i den 100 meter lange utstillinga av kvalskjelett i det tid-
legare kartesiske klosteret i Calci utanfor Pisa. Her finst også 
finnkval, knølkval, vågekval og spekkhoggar som er komne 
frå museet i Bergen.18 

Frakt av kvalskjelett kunne forresten vera tungt og krevjande, 
og ein finn døme på at rutegåande dampskip nekta å ta 
ombord slik frakt grunna stanken frå kassane med kvalbein, 
og faren for lekkasje frå tønner som inneheldt kvalfoster. 

Fig. 9 | Blåkvalen frå Island kan du sjå i Naturhisto-
risk museum i Calci (Pisa).

Då museet i 1888 sende ein finnkval til det nye nasjonal-
museet i Praha via sin faste speditør F. Reimers i Hamburg, 
måtte nokre av kassane sendast med elvebåt opp Elben, 
mens andre kunne gå med jarnbane via Berlin og Dresden. 
Til saman sende museet 17 kolli på nærare 4 tonn til Praha. 
Etter rettleiing frå Bergen tok det 3 månader for natura-
liahandlar Vladislav Fric og medarbeidarane hans å setta 
saman skjelettet for ei mellombels utstilling, medan den nye 
monumentale museumsbygningen øvst på Václavské náměstí 
var under oppføring. 

Utstillingsopninga vart feira med servering av kvalkjøt under 
ribbeina til finnkvalen. Interessa for det store pattedyr var 
stor i Tsjekkia, og utgiftene med kjøpet av skjelettet, 1.950 
mark (ca. 115.000 kroner i dagens pengeverdi), vart tente 
inn på berre 2 månader. Overskotet gjekk til delfinansiering 
av nasjonalmonumenta over Jan Hus og František Palacký. 
Til liks med museumsbygningen i Bergen, har også nasjo-
nalmuseet i Praha vore stengt for rehabilitering dei siste åra. 
Den 22 meter lange finnkvalen, som har vore museet sitt 
ikon, er no reingjort til nyopninga i september 2019.

Fangsten som tok slutt
Tidleg på 1800-talet var det inga stor organisert kvalfangst 
lang kystane våre, berre sporadisk og lokal fangst av småk-
val og tilfeldig utnytting av større kvalar som rek til lands. 
Kvalfangsten på Sotra er døme på det første, medan finn-
kvalen i Praha som dreiv i land ved Lyngøy i Øygarden er 
døme på det andre. Baskarar, hollendarar og engelskmenn 
hadde rett nok drive omfattande fangst ved Spitsbergen og 
Finnmark på 16- og 1700-talet, og rundt midten av 1800-
talet var kvalfangsten ei av dei største næringane i USA. 
Då smurde olja frå kvalane maskinane under den industrielle 
revolusjonen, og lyste opp i gater og hus. Ikkje utan grunn 
vart kvalfangstbyen New Bedford i Massachusetts kalla 
«The city of Light». 

Den industrielle kvalfangsten i Noreg tok først til med Svend 
Foyn rundt 1870, med introduksjonen av sprengharpunen og 
dampbåtar som kunne forfølgja dei raske finnkvalane i nord. 
Det var den lokale og nasjonale kvalfangsten som gav grunn-
lag for at museet kunne sikra seg skjelett og foster til eiga 
forsking, og som valuta eller bytemiddel mot andre institu-
sjonar. Ein finn få eller ingen spor i kjeldene om at museet 
sine tilsette hadde særlege reservasjonar mot denne fangsten, 
sjølv om museet sin direktør ved århundreskiftet, Jørgen 
Brunchhorst (1862–1917), var ein ivrig tilskodar til fangsten 
både i områda rundt Bergen og ombord på fangstskuter i 
Barentshavet.19

Fig. 11 | Fangst ved Svalbard, ca.1900, Foto: Olaf 
Andreas. Svanøe, Universitetsmuseet i Bergen.

Fig. 10 | Feiring i finnkvalens buk, Praha 1888, 
Foto: Josef Rosenberg, Svetozor 1892.

Då Barentshavet på det næraste var tømt for kval, og fiska-
rane, som meinte at fangsten øydela for fiske, gjekk til åtak 
på kvalstasjonen i Mehamn i 1904, vart det slutt på stor-
kvalfangsten i Noreg. Likevel heldt fangsten fram ved Island 
og seinare i Sørishavet like fram til 1965. Då vart det siste 
kvalkokeriet, Thorshøvdi, bygd om til boreskip under namnet 
Drillship, og gjort klar for ein ny oljealder. Den siste seson-
gen skal ha vore mager for Thorshøvdi; berre 46.000 fat med 
kvalolje, 14.000 fat med spermolje, 231 finnkvalar og 1300 
seikvalar vart utbyttet.20 Ja, slik vart også Sørishavet tømt 
for kval.

På 1960- og 70 talet vaks det fram stor motstand mot 
kvalfangsten, både grunna verne- og miljøomsyn, men også 
grunna nye mytologiar om kvalen sin intelligens og nære 
slektskap med det moderne menneske, «den vise mann». 
I 1982 fekk vi eit internasjonalt moratorium,21 og forbodet 
mot all storkvalfangst frå fangssesongen 1985/86, med nokre 
unntak for forskingsfangst, men då var bestandane fare-
truande små etter 400 års rovdrift på våre arts frendar.

Varslaren frå Sotra 
For først gong på godt over 100 år, er det kome eit nytt 
individ inn i kvalsalen ved Universitetsmuseet i Bergen. 
Bleikhovudnebbkvalen (Ziphius cavirostris), varslaren frå 

Fig. 12 | Mageinnhaldet i «Plastkvalen» frå Sotra, 
Foto: Terje Lislevand.

Sotra. For universitetet er dermed ringen slutta. Det var frå 
Sotra dei første kvalane kom til museet, der dei vart samla, 
granska og synt fram. Kvalen var med og leggja grunnlaget for 
dei omfattande samlingane og for den marine forskinga som 
vaks fram ved museet og seinare ved Universitetet i Bergen. 
Frå eit tidleg fokus på anatomi, evolusjon, forplanting og 
levesett, og forvaltingsretta forsking på kvalbestanden, er 
forskarane no også opptekne av kvalen si rolle som miljøindi-
kator. «Plastkvalen» som hadde fått mage og tarm tilstoppa 
av 30 plastposar, fekk stor internasjonal merksemd som eit 
sendebod og varsel om menneska si ureining av hav og kystar, 
og om mikroplasten sin verknad på miljøet. Samstundes kan 
den osteologiske forskinga på dei gamle skjeletta gje oss ny 
kunnskap om genetiske og miljømessige endringar dei siste 
150 åra. Kvalsalen er altså ikkje berre ei kuriøs og impone-
rande oppleving, men ei rik kjelde til forsking og ny kunn-
skap om kvalen og «det kloke menneske».

dry pp fr a mus eets år sm eldi nger

Løvepar av hann og hunn byttes til museet  
fra naturaliehandler E. Deyrolle i Paris. Løvene,  
som ved verdensutstillingen i Paris 1889 fikk gull- 
medalje, blir utstilt i egen monter ved inngangen  
til Zoologisk avdeling.

Samlingen av menneskekranier blir komplettert  
med 13 avstøpninger, slik at alle de viktigste raser  
nå er representert.

Nye utstillingsobjekter er prærieulv, Canis latrans,  
fra Montana i USA, gaselle fra Somalia, steinbukk fra 
Alpene, vannhjort fra Kina, penselsvin fra Madagaskar, 
sebra fra Sør-Afrika og krokodille fra Australia.

En brugde blir fanget ved Stolmen den 16.juni, og etter- 
som man antar at den er i ferd med å dø ut, brukes det 
store midler på å bevare haien. Med en utgift på over 
1000 kroner, bruker preparant Dahl ca. tre måneder på 
utstopping av brugden. Dette er det største utstoppings- 
arbeidet som noen gang har vært utført ved museet. 

I gave fra Pariserkomiteen (Verdensutstillingen) får 
museet gipsmodeller av hvitfisk, nebbhval, vågehval, 
seihval, sildehval, blåhval og knølhval i målestokk 1:10. 
Modellene lages av billedskjærer Ingebrigt Vik. 

Et stort eksemplar av klumpfisk blir fanget på Fedje 
og brakt til museet. Eksemplaret, som er 270 cm 
langt og måler 312 cm mellom spissene av gattfinne 
og ryggfinne, er det største hittil kjente eksemplar 
av denne arten og et av de største som finnes i noen 
naturhistorisk samling.

Lofothesten blir utstoppet og utstilt, og preparant Dahl 
har blitt assistert av preparant Bjørkli i arbeidet.

Hode av en giftslange blir kjøpt inn for midler fra 
konsul Børs´ legat.

1890

1894

1894–95

1896

1900

1902

1905

1906

dry pp fr a mus eets år sm eldi nger

Tre nyfødte bjørneunger blir levert av godseier  
F. Treschow, Fritzhus. Dyrene er fra Hogstad skog  
og blir utstoppet/utstilt i hiet.

Vaskebjørn fra Nordamerika og elefantspissmus mottas 
som gave fra Kaptein Nærø.

Ved inngangen til De zoologiske utstillinger blir det 
utstilt to skjeletter av mann og kvinne i hvert sitt skap.

Det lykkes museet å få fatt i et prakteksemplar av en 
kjempeblekksprut som strandet på Lerøen (Austrheim) 
nord for Bergen. Da kroppen var 1,55 m og de lengste 
fangstarmene 5,6 m, var det umulig å utstille kjempen 
i utstrakt tilstand. Det ble derfor tatt en avstøpning av 
dyret, som nå kan ses i utstillingen. Selve dyret ligger  
i magasinet til de vitenskapelige samlingene.

Dr. H. Engelsen, som arbeider som lege i Egypt  
og Sudan, har begynt å samle for museet. Han har 
muligheter til å besøke områder som ellers er lukket  
for europeere. Han vil sannsynlig kunne samle inn 
verdifulle naturalier til museet.

Plassmangelen ved museet begynner nå for alvor  
å gjøre seg gjeldende. Innkommet materiale må vente  
på utstopping, da det ikke lenger finnes muligheter 
og plass til å utstille det. Dette materialet må derfor 
dessverre magasineres.

Konservator Johansen arbeider med fargelegging  
av dyrene i krypdyrsamlingen.

Museet blir angrepet av «den australske tyvbillen» 
(Ptinus tectus), som spredte seg fra byens tørrfisklager.  
I museet ble bardene, som opprinnelig satt på de opp-
hengte hvalskjelettene, angrepet, og herfra spredte 
billen seg videre og angrep de fleste skap  
i fuglesamlingen.

